
Abstrak 

Kajian ini dijalankan untuk mengesan perubahan guna tanah dan litupan bumi di daerah Miri, Sarawak menggunakan 

pendekatan penderiaan jauh. Perbandingan guna tanah dan litupan bumi pada tahun 2001 hingga 2016 telah dilakukan 

bagi melihat perubahan guna tanah yang telah berlaku di daerah Miri. Data asas dalam mengesan perubahan guna dan 

litupan bumi ialah imej satelit Landsat (TM dan OLI-TIRS). Kawasan kajian telah diklasifikasikan kepada enam 

kategori guna tanah asas iaitu tepu bina, hutan darat, hutan gambut, tanah lapang, kelapa sawit dan air. Hasil 

perbandingan peta klasifikasi imej satelit Landsat pada tahun 2001 (TM) dan 2016 (OLI-TIRS) menunjukkan bahawa 

terdapat peningkatan yang ketara kawasan tepu bina dari 4.4% kepada 11.5% dan penanaman kelapa sawit dari 9.8% 

kepada 43.6% terutamanya di kawasan berhampiran dengan aktiviti pembandaran. Hutan darat mengalami kehilangan 

keluasan yang serius dari 42% kepada 47% dalam jangkamasa 15 tahun. Kesimpulanya pembangunan dan kemajuan 

dalam daerah Miri memberi tekanan kepada guna tanah hutan dan pengekalan hutan. 

Kata kunci perubahan guna tanah, litupan bumi, penderiaan jauh, Sistem Maklumat Geografi (GIS), Landsat, pasca-

klasifikasi 

Abstract 

The purpose of this study is to detect changes in land use and land cover in the area of Miri, Sarawak using remote 

sensing. Comparison land use and land cover from 2001 to 2016 was carried out to detect the changes in land use and 

land cover of Miri district. The basic data used for this change detection study are satellite images of Landsat (TM and 

OLI-TIRS). The study area was classified into six categories of land use i.e built up, inland forest, peat forest, cleared 

land, oil palm and water body. Comparison of the classified Landsat imagery in 2001 (TM) and 2016 (OLI-TIRS) 

shows that there is a significant increase of built-up areas from 4.4% to 11.5% and oil palm cultivation from 9.8% to 

43.6%, especially near to urban areas. Inland forest suffered the worst declined from 42% to 47% within the 15 years. 
As conclusion, the development and advancement in the Miri district puts pressure on forest land and forest 

conservation. 

Keywords land use, land cover change, remote sensing, Geography Information System (GIS), Landsat, post-

classification 

PENGENALAN  

Data guna tanah dan litupan tanah memainkan peranan utama dalam kajian perubahan global dan penilaian 

perubahan iklim. Litupan tanah merupakan lapisan tanih dan biomass termasuk tumbuhan semula jadi, 

tanaman ladang dan struktur binaan manusia yang melitupi permukaan tanah. Manakala guna tanah merujuk 

kepada tujuan pengeksploitasian manusia terhadap litupan tanah (Fresco, 1994; McConnell & Moran, 2001; 



Mengesan Perubahan Guna Tanah dan Litupan Bumi Menggunakan  
Kaedah Penderiaan Jauh di Daerah Miri, Sarawak 
 

 

86 

 

Sumayyah Aimi & Zulyadini, 2016), misalnya sejumlah aktiviti manusia seperti pertanian, perhutanan dan 

pembinaan bangunan. Perubahan guna tanah dan litupan bumi secara semula jadi atau aktiviti antropogenik 

telah mengakibatkan penyahhutanan, kehilangan kepelbagaian biologi, pemanasan global dan peningkatan 

malapetaka semula jadi seperti banjir (Dwivedi, Sreenivas & Ramana, 2005; Mas et al., 2004; Zhao, Lin & 

Warner, 2004). Masalah alam sekitar tersebut selalunya mempunyai hubungan dengan perubahan guna 

tanah dan litupan bumi. Oleh itu, ketersampaian kepada data berkaitan perubahan guna tanah dan litupan 

bumi dapat memberi input kritikal dalam membuat keputusan bagi pengurusan persekitaran dan 

perancangan masa depan (Fan, Weng & Wang, 2007; Prenzel, 2004). 

Peningkatan populasi dan pertambahan keperluan sosio-ekonomi memberi tekanan ke atas guna 

tanah dan litupan bumi. Tekanan tersebut membawa kepada perubahan guna tanah/litupan bumi yang tidak 

dirancang dan tidak terkawal (Seto et al., 2002). Pengubahan guna tanah dan litupan bumi amnya 

disebabkan oleh ketirisan pengurusan tanah pertanian, perbandaran, tanah ternakan dan hutan yang sering 

kali membawa kepada masalah alam sekitar seperti tanah runtuh, banjir dan sebagainya. 

Penderiaan jauh dan Sistem Maklumat Geografi (GIS) merupakan teknologi yang berupaya untuk 

menjana maklumat yang jitu dan cepat berkaitan taburan ruangan perubahan guna tanah dan litupan bumi 

pada skala besar (Carlson & Azofeifa, 1999; Guerschman et al., 2003; Rogana & Chen, 2004; Zsuzsanna, 

Bartholy, Pongracz & Barcza, 2005). Kebanyakan kajian terdahulu dan kini yang dilakukan oleh organisasi 

dan institusi di seluruh dunia tertumpu kepada aplikasi perubahan guna tanah dan litupan bumi. GIS 

menyediakan suatu persekitaran yang fleksibel bagi mengumpul, menyimpan, memapar dan menganalisis 

data digital bagi kajian mengesan perubahan (Demers, 2005; Wu et al., 2006). Imej penderiaan jauh 

merupakan sumber data penting untuk GIS. Imej satelit digunakan sebagai perwakilan data sinoptik 

permukaan bumi (Ulbricht & Heckendorf, 1998). Menerusi program Landsat, data Landsat yang dicerap 

menggunakan Multispectral Scanner (MSS), Thematic Mapper (TM), Data Enhanced Thematic Mapper 

Plus (ETM +) dan Operational Land Imager-Termal Infra-red Sensor (OLI-TIRS) telah digunakan secara 

meluas dalam kajian litupan tanah sejak tahun 1972, terutamanya di kawasan hutan dan pertanian 

(Campbell, 2007). Antara sebab popular penggunaan data Landsat adalah arkib data yang besar dan resolusi 

spektrum imej satelit yang baik. 

Penderiaan jauh merupakan teknologi yang efektif bagi pemetaan ciri-ciri budaya dan sumber semula 

jadi (Campbell, 1997; Welch, Madden & Jordan, 2002). Penderiaan jauh membolehkan pemerhatian dan 

pengukuran ciri-ciri bio-fizikal landskap dan memantau perubahan landskap menerusi masa (Parmenter et 

al., 2003; Wang & Moskovits, 2001). Teknik mengesan perubahan menerusi penderiaan jauh dapat 

digunakan bagi mengenal pasti kawasan yang terkesan oleh proses semula jadi mahu pun antropogenik 

(Jantz, Goetz, & Shelley, 2003; Hansen et al., 2002, Muhiyuddin, et al. 2012). Kajian mengesan perubahan 

guna tanah dan litupan tanah telah banyak dibincangkan dalam literatur (Nur Hakimah & Lam, 2016; 

Sumayyah Aimi & Zullyadini, 2016; Praveen & Jayarama, 2013; Wilkinson,  Parker & Evans, 2008; 

Rhemtulla, Mladenoff & Clayton, 2007; Woodcock & Ozdogan, 2004; Walker, 2003; Rogan et al., 2002; 

Hayes & Sader, 2001; Mas, 1999; Roberts et al., 1998; Lambin & Strahler, 1993; Mouat et al., 1993). 

Coppin et al. (2004) melakukan sorotan kajian meluas mengenai kaedah pengesanan perubahan dalam 

pemantauan ekosistem. Kennedy et al. (2009) telah mengkaji secara mendalam isu aplikasi pengesanan 

perubahan dalam pengurusan kawasan yang dilindungi.   

Matlamat proses pengesanan perubahan adalah untuk mengenal pasti perubahan yang berlaku kepada 

guna tanah dan litupan tanah pada imej digital di antara dua tempoh atau lebih  (Muttitanon & Tiıpathi, 

2005). Memahami magnitud dan corak perubahan tanah di sesuatu kawasan dapat memberikan gambaran 

konteks landskap untuk sesuatu ekosistem (misalnya kawasan-kawasan perlindungan), dan memberikan 

pemahaman yang lebih baik kepada pengurus sumber tentang bagaimana suatu ekosistem serasi dengan 

landskap yang lebih luas. Melalui kajian-kajian terdahulu terdapat banyak teknik yang telah dibangunkan, 

misalnya teknik perbandingan pasca-klasifikasi, pembezaan imej konvensional, nisbah imej, regresi imej, 

dan pendigitan secara manual menerusi skrin paparan, analisis prinsipal komponen dan klasifikasi imej 

pelbagai tempoh atau tarikh (Lu et al., 2005). Pelbagai kajian telah membincangkan bahawa perbandingan 

pasca-klasifikasi didapati merupakan prosedur yang paling tepat dan mempunyai kelebihan dalam 

menunjukkan sifat perubahan (Mas, 1999; Yuan et al., 2005) dan diaplikasikan dalam kajian ini.  

Tujuan kajian ini adalah untuk menyediakan data penting asas mengenai perubahan guna tanah dalam 

konteks landskap di sekitar daerah Miri dalam tempoh 16 tahun. Beberapa objektif khusus telah dikenalpasti 

bagi membantu mencapai matlamat kajian iaitu; i) memetakan guna tanah dan litupan tanah di daerah Miri, 

Sarawak menggunakan imej satelit Landsat 5 (TM) dan Landsat 8 (OLI-TIRS) bagi tahun 2001 dan 2016; 

ii) menghasilkan peta tematik perubahan guna tanah dan litupan tanah di daerah Miri, Sarawak bagi tahun 

2001 dan 2016; dan iii) menganalisis matrik perubahan guna tanah dan litupan tanah di daerah Miri, 

Sarawak pada tahun 2001 dan 2016. Teknik klasifikasi terselia diaplikasikan untuk menghasilkan peta guna 

tanah dan litupan tanah, manakala strategi perbandingan pengesanan perubahan digunakan untuk mengenal 

pasti perubahan guna tanah dan litupan tanah di kawasan kajian. 

METODOLOGI 

Kawasan Kajian 

Bahagian Miri adalah terletak di utara negeri Sarawak yang bersempadan dengan negara Brunei Darulsalam 

dan Wilayah Kalimantan Timur, Indonesia (Rajah 1). Keluasan daerah Miri, Sarawak ialah 977.43 km 

persegi dan terletak di 4.38° latitud Utara dan 113.98° longitud Timur dengan ketinggian 3 meter di atas 

paras laut. Daerah Miri adalah sebuah bandar besar di Malaysia dengan kira-kira 330,543 orang penduduk. 

Bahagian Miri mempunyai tiga daerah iaitu Miri, Marudi dan Sibuti. Daerah Miri telah menyumbang 

sebagai tempat kelahiran industri petroleum di Malaysia dan termasuk kayu kayan serta kelapa sawit. 

 
Rajah 1 Kawasan kajian di daerah Miri Sarawak 

Data dan Metod 

Di antara data yang digunakan dalam kajian ini meliputi imej satelit Landsat, data GIS bagi sempadan 

daerah Miri dan aplikasi Google Earth. Imej satelit yang digunakan adalah Landsat TM (Landsat 5) bagi 

tahun 2001 dan Landsat OLI-TIRS (Landsat 8) bagi tahun 2016 untuk kawasan daerah Miri. Imej tersebut 

telah dimuat turun daripada laman sesawang United State Geological Survey (USGS) (2016) 

(http://earthexplorer.usgs.gov/). Dalam kajian ini imej cerapan satelit Landsat TM 5 bertarikh 19 Januari 

2001 dan imej cerapan satelit Landsat OLI-TIRS 8 bertarikh 14 Mei 2016 telah dipilih untuk analisis kajian 

guna tanah.  

Rajah 2 menunjukkan carta aliran metodologi untuk kajian perubahan guna tanah dan litupan bumi. 

Imej satelit Landsat TM dan Landsat OLI-TIRS telah diproses mengikut prosedur pra-pemprosesan 

menggunakan aplikasi perisian ENVI 5.3 untuk meningkatkan imej kualiti imej bagi mencapai ketepatan 

klasifikasi yang lebih baik. Langkah pra-pemprosesan termasuk menukar format DN piksel kepada nilai 

pantulan dan peningkatan kualiti imej menerusi teknik pencerahan imej. Setelah melalui proses pra-

pemprosesan, proses keratan imej dilakukan bagi memisahkan imej satelit tersebut mengikut sempadan 

kawasan kajian. Data GIS sempadan daerah Miri telah digunakan untuk memotong kawasan kajian melalui 

aplikasi perisian ArcMap. Seterusnya, imej daerah Miri diproses menggunakan kaedah interpretasi imej dan 

klasifikasi terselia untuk menghasilkan peta guna tanah. Terdapat enam kelas guna tanah dan litupan bumi 

yang dihasilkan dan terdiri dari tepu bina, kelapa sawit, tanah lapang, hutan gambut, hutan darat dan air. 

Enam kategori tersebut merupakan kelas yang dominan dalam konteks guna tanah dan litupan bumi di 

Sarawak. Peta guna tanah yang terhasil dari proses klasifikasi berselia dikemaskini dalam proses pasca-

klasifikasi sebelum langkah analisis matrik perubahan dilakukan.  

Peta guna tanah yang terhasil kemudian ditentusah menerusi kaedah penilaian ketepatan 

menggunakan teknik koefisien Kappa. Sebanyak 100 titik sampel rawal ditaburkan ke atas peta guna tanah 

2016 yang dihasilkan menerusi interpretasi imej satelit Landsat OLI-TIRS. Guna tanah yang diwakili setiap 

titik rawak dibandingkan dengan imej satelit beresolusi tinggi tahun 2016 pada aplikasi Google Earth. 

Congalton dan Green (1999) menyarankan data titik sampel rawak hendaklah diringkaskan dalam bentuk  

matriks ralat, yang kemudiannya tertakluk kepada pelbagai analisis statistik. Foody (1992) menerangkan 

bahawa statistik Kappa merupakan suatu bentuk pengujian ketepatan klasifikasi imej yang dikembangkan 

oleh Cohen dan digunakan dalam disiplin penderiaan jauh. Ketepatan dianggap sebagai tahap kepercayaan 

data yang boleh diterima melalui hasil kajian. Beberapa penilaian ketepatan kaedah iaitu analisis varians, 

nilai ketepatan minimum digunakan sebagai indeks klasifikasi ketepatan, kesilapan spatial dan kesilapan 

pengelasan guna tanah dan litupan bumi, pendekatan kebarangkalian untuk mengesan perubahan dan litupan 

bumi yang telah dihasilkan. Pengiraan yang dibuat melalui matrik ralat bagi menilai ketepatan pengelasan 

imej dilaksanakan dengan berdasarkan persamaan Kappa (k) seperti berikut: 

K =
𝑃ₒ −  𝑃ₑ

1 −  𝑃ₑ
 

 

k = nilai Koeffisien Kappa 

Pₒ = jumlah nilai kebarangkalian daripada pemeriksaan lapangan 

Pₑ = jumlah nilai kebarangkalian yang dijangka berlaku secara peluang 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 
Rajah 2 Carta aliran metodologi untuk  perubahan guna tanah dan litupan bumi. 

 

 

 METOD KAJIAN 

Pemilihan imej 

Landsat TM 2001 

Landsat OLI-TIRS 2016 

Pantulan imej ENVI 5.3 

Penilaian ketepatan 

Erdas Imagine 2014 
 

Hasil peta tematik 

Pengelasan Imej 

Pengelasan berselia 

Keratan Imej (clipping) 

Miri Sarawak 

Statistik/Matrik guna tanah dan litupan bumi 

Guna tanah dan litupan bumi 2001 dan 2016 

Pasca-klasifikasi 

6 jenis guna tanah: 

Tepu bina, kelapa sawit, tanah lapang, hutan 

gambut, hutan darat dan air. 

ArcGIS 10.3 

HASIL DAN PERBINCANGAN  
 

Penilaian Ketepatan 

Terdapat 100 titik sampel rawak yang telah dihasilkan ke atas peta guna tanah imej Landsat yang diproses 

melalui aplikasi GIS tersebut (Rajah 3). Taburan titik sampel rawak ke atas peta guna tanah 2016 imej 

Landsat menunjukkan 9 sampel titik rawak pada tepu bina, 40 titik rawak pada kelapa sawit, 22 sampel titik 

rawak bagi tanah lapang, 20 sampel titik rawak pada hutan gambut, 7 titik rawak pada hutan darat dan 2 

titik rawak pada air. Hasil perbandingan sampel titik rawak pada imej klasifikasi tersebut dengan peta imej 

satelit Google Earth mendapati jumlah titik rawak pada imej klasifikasi yang bertepatan dengan guna tanah 

dan litupan tanah yang ditunjukkan pada peta imej satelit Google Earth adalah tinggi di mana 8 daripada 9 

titik rawak bagi tepu bina, 39 daripada 40 titik rawak bagi kelapa sawit, 12 daripada 22  titik rawak bagi 

tanah lapang,  14 daripada 20  titik rawak bagi guna tanah hutan gambut dan 6  daripada 7 titik rawak bagi 

hutan darat sementara 2 daripada 2 sampel titik rawak bagi  air. Hasil ini menjadikan sebanyak 81 daripada 

100 persampelan titik rawak dalam imej klasifikasi tahun 2016 adalah tepat dengan bersandarkan 

pengelasan guna tanah pada peta satelit Google Earth 2016. Jumlah persampelan inilah yang digunakan 

dalam pengiraan statistik Kappa. 

 

Rajah 3 Titik persampelan rawak dalam imej tahun 2016 

Jadual 1 Pengujian ketepatan pengelasan imej melalui Koeffisien Kappa 

 

 

 

 

 

 

Peta 

guna 

tanah 

klasifi

kasi 

imej 

 Peta satelit Google Earth     

 Tepu 

bina 

Kelapa 

sawit 

Tanah 

lapang 

Hutan 

gambut 

Hutan 

darat 

Air Jumlah 

Tepu bina 8 0 1 0 0 0 9 

Kelapa 

sawit 

1 39 0 0 0 0 40 

Tanah 

lapang 

1 6 12 2 0 1 22 

Hutan 

gambut 

0 5 0 14 0 1 20 

Hutan 

darat 

1 0 0 0 6 0 7 

Air 0 0 0 0 0 2 2 

Jumlah 11 50 13 16 6 4   100 

 

Pₒ = 0.81 

Pₑ = 0.27 

k = 0.73 

 

Berdasarkan Jadual 1, hasil pengiraan nilai Pₒ yang dicatatkan ialah 0.81, iaitu bersamaan dengan 

ketepatan data peta guna tanah pada kadar 81 peratus sementara Pₑ pula mencatatkan nilai 0.27, manakala 

pengujian ketepatan data melalui Koeffisien Kappa menunjukkan nilai 0.73 yang bersamaan dengan 

ketepatan sebenar yang diperoleh ialah 73 peratus. Hasil ini menunjukkan kebolehpercayaan data melalui 

interpretasi imej dalam aplikasi penderiaan jauh adalah tinggi. Oleh itu, hasil penilaian ini memberi 

keyakinan dalam penggunaan data raster sebagai sumber kajian dan membolehkan kajian bagi tahun 

berikutnya dapat diteruskan. 

Pemprosesan imej Landsat 5 dan Landsat 8 bagi tahun 2001 dan 2016 telah dilakukan menggunakan 

teknik ‘klasifikasi terselia’. Guna tanah dan litupan tanah telah diklasifikasikan kepada enam kategori utama 

iaitu tepu bina, kelapa sawit, tanah lapang, hutan gambut, hutan darat dan air. Keluasan guna tanah di 

kawasan kajian meliputi 90,503.28 hektar. Jadual 2 menunjukkan keluasan guna tanah dan litupan bumi 

yang dianalisis. Peta tematik guna tanah dan litupan bumi yang terhasil daripada proses klasifikasi dan 

‘pasca-klasifikasi’ ditunjukkan dalam Rajah 4. 

            

Rajah 4 Taburan guna tanah dan litupan bumi di kawasan daerah Miri pada tahun 2001 dan 2016 selepas proses 

‘pasca-klasifikasi’ 

Jadual 2 Statistik guna tanah mengikut setiap kategori pada tahun 2001 dan 2016 bagi daerah Miri 

Kategori guna 

tanah/litupan tanah 

2001 2016 Perubahan 

(15 Tahun) Keluasan 

(hektar) 

Peratus 

(%) 

Keluasan 

(hektar) 

Peratus 

(%) 

Tepu bina 3981.33 4.4 10420.2 11.5 6438.87 

Kelapa sawit 8905.05 9.8 39485.4 43.6 30579.9 

Tanah lapang 162.18 0.2 2911.41 3.2 2749.23 

Hutan gambut 36253.86 40.0 29056.26 32.1 -7197.6 

Hutan darat 37987.14 42.0 5149.71 5.7 -32837.43 

Air 3213.72 3.6 3480.3 3.9 266.58 

Jumlah 90, 503.28 100 90,503.28 100  

Merujuk kepada Rajah 4 dan Jadual 2, taburan guna tanah yang paling dominan pada tahun 2001 

adalah hutan darat iaitu sebanyak 42 peratus namun pada tahun 2016 kategori kelapa sawit adalah taburan 

yang paling dominan iaitu sebanyak 43.6 peratus. Keadaan demikian menunjukkan dalam tempoh 15 tahun, 

kawasan hutan darat telah berubah kepada kawasan tanah untuk pertanian yang luas. Penanaman kelapa 

sawit dari tahun 2001 ke tahun 2016 telah mencatat peningkatan yang paling tinggi iaitu 30579.9 hektar 

jika dibandingkan dengan kelas guna tanah yang lain. Tepu bina merujuk kepada infrastruktur dan bangunan 

terutamanya di kawasan bandar Miri. Secara keseluruhanya, perubahan guna tanah dalam tempoh 15 tahun 

tersebut menunjukkan peningkatan kawasan pertanian dan perkembangan kawasan tepu bina.  

Jadual 3 Matrik perubahan guna tanah dan litupan bumi daerah Miri, 2001/2016 (hektar) 

2001 Tepu 

bina 

Kelapa 

sawit 

Tanah 

lapang 

Hutan 

gambut 

Hutan 

darat 

Air Jumlah Peratus 

perubaha

n (%) 
 

2016 

Tepu bina 2859.39 790.56 83.34 2871.99 3637.62 177.3 10420.2 7.1 

Kelapa sawit 117.9 5096.79 4.59 24580.5 9646.02 39.6 39485.4 33.8 

Tanah lapang 223.47 413.73 46.44 393.48 1812.06 22.23 2911.41 3.0 

Hutan gambut 562.95 2542.23 27.54 7707.69 18099.3 116.55 29056.26 -7.9 

Hutan darat 8.28 30.06 0.09 633.87 4473.27 4.14 5149.71 -36.3 

Air 209.34 31.68 0.18 66.33 318.87 2853.9 3480.3 0.3 

JUMLAH 3981.33 8905.05 162.18 36253.86 37987.14 3213.72 90503.28 - 

 Jadual 3 menunjukkan matrik perubahan guna tanah yang berlaku antara tahun 2001 dan 2016. Guna 

tanah gambut mengalami perubahan paling tinggi iaitu 24580.5 hektar (67.79%) kepada guna tanah kelapa 

sawit. Seterusnya, perubahan kedua tertinggi adalah tanah lapang telah beralih kepada tepu bina iaitu 

sebanyak 51.39 peratus atau 83.34 hektar. Perubahan guna tanah yang lain telah mengalami peralihan guna 

tanah adalah hutan darat kepada hutan gambut iaitu 18099.3 hektar (47.60%). Ini kemungkinan disebabkan 

oleh kekeliruan pengelasan di mana adalah sukar untuk membezakan signature pantulan bagi vegetasi hutan 

gambut, terutama bagi kawasan gambut kering, dengan hutan darat. Guna tanah tepu bina yang kekal tidak 

berubah adalah sebanyak 2859.39 hektar (71.81%) dan hanya berubah sebanyak 1.23%. Dalam tahun 2016, 

peralihan kepada guna tanah guna tanah tepu bina menyebabkan kawasan hutan darat dan hutan gambut 

masing-masing mengalami kemerosotan sebanyak 3637.62 ha dan 2871.99 ha berbanding tahun 2001. 

Namun begitu hasil analisis menunjukkan terdapat perubahan guna tanah tepu bina kepada guna tanah 

kelapa sawit (117.9 ha), tanah lapang (223.47 ha), hutan gambut (562.95 ha), hutan darat (8.28 ha) dan air 

(209.34 ha). Perubahan guna tanah tepu bina tersebut adalah kurang munasabah. Hal ini berlaku mungkin 

disebabkan kekeliruan pengkaji semasa proses interpretasi guna tanah, perbezaan signatur pantulan 

permukaan tanah lapang, cerang baru atau pertanian pindah (dalam kawasan hutan gambut, hutan darat dan 

ladang kelapa sawit) dengan signatur tepu bina dan masalah piksel campuran terutama air yang mempunyai 

kadungan sedimen yang tinggi sering diproses sebagai tepu bina.  

Guna tanah kelapa sawit mengalami peningkatan yang tinggi pada tahun 2016, iaitu sebanyak 33.8% 

berbanding jumlah keluasan kelapa sawit tahun 2001. Penyumbang utama kepada perluasan kawasan 

tanaman kelapa sawit datang dari kawasan hutan gambut (24580.5 ha) dan diikuti hutan darat (9646.02 ha). 

Manakala kawasan guna tanah kelapa sawit yang kekal adalah 5096.79 (57.23%). Hutan darat mengalami 

kemerosotan keluasan yang serius dari 42% kepada 4.7% dalam jangka masa 15 tahun. Majoriti dari 

perubahan tersebut adalah disebabkan perubahan dari kawasan hutan darat kepada ladang kelapa sawit 

(9646.02 hektar) iaitu melebihi 90% kawasan hutan darat telah bertukar kepada tanaman kelapa sawit. 

Kawasan hutan darat yang kekal dalam tempoh 15 tahuan hanya berkeluasan 4473.27 (11.76%) sahaja.  

Berdasarkan lima kategori guna tanah di daerah Miri, 33.8% (30579.9 hektar) daripada jumlah 

perubahan keseluruhan telah berlaku di kawasan kelapa sawit dan diikuti dengan tepu binan iaitu 7.1% 

(6438.7 hektar). Hutan darat mengalami kemerosotan yang tertinggi iaitu daripada 47% kepada 5.7%. 

Keluasan hutan darat mengalami kemerosotan sebanyak 36.3% dalam jangkamasa 15 tahun. Seterusnya 

kawasan guna tanah hutan gambut merosot dari 40.0% kepada 32.1% (-7.9%). Ini membuktikan banyak 

kawasan hutan telah dibuka untuk tujuan perladangan khusunya penanaman kelapa sawit. Melalui hasil 

analisis guna tanah yang telah dilakukan hampir sebahagian besar kawasan guna tanah di daerah Miri adalah 

digunakan untuk perladangan. 

Perbincangan 

Pada 20 Mei 2005, Miri telah diiktirafkan sebagai sebuah bandaraya berdasarkan pencapaian cemerlang 

dalam pelbagai bidang pembangunan. Perubahan yang tertinggi dalam tempoh lima belas tahun dalam guna 

tanah dan litupan tanah dapat dilihat pada sektor penanaman kelapa sawit yang merupakan salah satu 

sumber pembangunan utama ekonomi di negeri Sarawak. Di antara tahun 2006 dan 2010, Kerajaan 

Persekutuan Malaysia telah mengumumkan satu siri lima koridor ekonomi. Pembentukan koridor tersebut 

bertujuan untuk mewujudkan satu koridor pembangunan yang seimbang, Salah satu koridor yang dibentuk 

terletak di negeri Sarawak iaitu Sarawak Corridor of Renewable Energy atau SCORE. Dalam rancangan 

pembangunan SCORE terdapat sepuluh keutamaan dalam pelaburan dan salah satunya adalah kelapa sawit. 

Maka dengan hal yang demikian bahagian Miri telah menawarkan peluang pelaburan dan ekonomi yang 

sangat luas. Selain itu, wujud aktiviti sampingan seperti pembalakan, pelancongan dan kebudayaan yang 

memerlukan tanah yang luas. Negeri Sarawak juga terutamanya daerah Miri mempunyai kekuatan dan 

keunikan alam flora dan fauna semula jadi. Selaras dengan perancangan ekonomi dan pembangunan 

menyebabkan pembukaan tanah untuk tepu bina bagi mewujudkan kilang-kilang minyak kelapa sawit, 

syarikat pertanian dan perladangan. Dalam tahun 2001 hingga tahun 2016 wujud beberapa syarikat seperti 

Rimbunan Sawit Berhad, Sarawak Plantation Berhad, Sarawak Green Plantation Sdn. Bhd. dan Lembaga 

Minyak Sawit Miri (MPOB). 

Peningkatan guna tanah kelapa sawit disebabkan oleh beberapa faktor seperti galakan di negeri 

Sarawak sendiri dan seterusnya untuk menambahkan lagi pendapatan negara. Terdapat banyak penubuhan 

syarikat pertanian yang mengalakkan lagi dalam aktiviti penanaman kelapa sawit. Misalnya, bantuan dari 

Lembaga Minyak Sawit Miri (MPOB) seperti memberi anak pokok kelapa sawit sebanyak 300 pokok bagi 

setiap pemohon dan baja juga meningkatkan guna tanah kelapa sawit. Kawasan tanah yang belum diterokai 

sepenuhnya juga memberi peluang kepada masyarakat di kawasan daerah Miri untuk menceburi dalam 

bidang penanaman kelapa sawit. Justeru, peningkatan harga kelapa sawit yang mendadak naik berbanding 

tanaman yang lain menyebabkan tanaman kelapa sawit menjadi popular. 

Peningkatan guna tanah tepu bina boleh dikaitkan dengan kepelbagaian pembangunan yang semakin 

pesat seperti pertambahan pertempatan, perindustrian, prasarana, perniagaan dan infrastruktur. 

Perkembangan yang semakin maju dalam perindustrian menyebabkan daerah Miri menjadi kawasan 

tumpuan penduduk dari luar bandar. Pertambahan penduduk yang semakin meningkat menyebabkan 

peningkatan permintaan terhadap kemudahan perumahan. Dengan hal yang demikian, banyak kawasan 

baharu terutamanya kawasan hutan gambut dan hutan darat telah diteroka dan dibuka bagi membina 

perumahan yang baru. Hal ini menyebabkan pengurangan keluasan kawasan hutan gambut dan hutan darat 

di daerah Miri. 

Tuntasnya, kawasan daerah Miri dalam tempoh 15 tahun tersebut telah menggambarkan bahawa 

berlakunya peningkatan yang sangat tinggi bagi aktiviti pembangunan dan pembandaran, diikuti dengan 

guna tanah kelapa sawit pada tahun 2016. Kepelbagaian perancangan dan kemajuan ekonomi telah 

mempengaruhi guna tanah di daerah Miri. Kesimpulanya pembangunan dan kemajuan dalam daerah Miri 

memberi tekanan kepada guna tanah hutan dan pengekalan hutan. 

KESIMPULAN  

Aplikasi penderiaan jauh dan GIS telah menjadi satu alat bantuan penyelidikan yang amat bermanfaat bagi 

kajian guna tanah dan litupan bumi. Aplikasi ini turut membantu dalam bidang kajian yang lain seperti 

vegetasi dan mengesan hakisan pantai. Walaupun terdapatnya masalah berkaitan ketepatan data dalam 

menggunakan penderian jauh dan GIS namun ia adalah satu aplikasi yang saintifik yang dapat membantu 

penyelidik membuat kajian dalam masa yang singkat. Pola perubahan guna tanah dalam tempoh 15 tahun 

telah menunjukkan peningkatan dalam penanaman kelapa sawit dan pembangunan tepu bina di daerah Miri 

sebagai petunjuk kepada kemajuan pertanian di kawasan tersebut. Kajian ini membuktikan bahawa integrasi 

teknologi penderiaan jauh dan GIS adalah alat yang sangat berkesan untuk perancangan dan pengurusan 

bandar. Dalam konteks ini perubahan guna tanah yang lebih cenderung berubah kepada penanaman kelapa 

sawit. 

